
 

  

 
 

Akureyri, 20. mars 2020. 
 
 
Efni: Umsögn Akureyrarbæjar vegna frumvarps til laga um breytingu á lögum um 
svæðisbundna flutningsjöfnun og lögum um jöfnun á flutningskostnaði olíuvara 
(niðurlagning flutningsjöfnunarsjóðs olíuvara) 
 
Akureyrarbær gerir alvarlega athugasemd við að í þessu frumvarpi sé hvergi minnst á 

flutningsjöfnun á flugvélaeldsneyti.  

  

Um langt árabil hefur unnið að því markaðsetja áfangastaðinn Norðurland og 

Akureyrarflugvöll sem aðra gátt inn í landið. Að þessu verkefni hafa fjöldamargir aðilar 

komið sem kunnugt er og þar með talinn Akureyrarbær. Það er jafnframt yfirlýst stefna 

stjórnvalda að vinna að því markmiði og hefur Akureyrarflugvöllur verið settur þar í forgrunn. 

Flugþróunarsjóður var stofnaður til þess að skapa hvata fyrir flugrekendur til að fljúga beint 

til Akureyrar eða Egilsstaða og Isavia hefur sett upp afsláttarkerfi af sínum gjöldum fyrir 

beint millilandaflug inn á þessa flugvelli.  

 

Staðan er samt sem áður sú, að samkeppnishæfi þessara flugvalla er mjög skekkt borið 

saman við Keflavíkurflugvöll – ekki hvað síst er varðar eldsneytisverð. Öllu flugvélaeldsneyti 

fyrir millilandaflug er landað á sama stað, í Helguvík, og dreift þaðan. Það þýðir að án 

flutningsjöfnunar, verður eldsneytið mun dýrara á Akureyri og Egilsstöðum en í Keflavík. 

Þar með hverfur hvatinn sem búinn var til með styrkjum Flugþróunarsjóðs 

(leiðaþróunardeild sjóðsins, þar sem í boði er ákveðin fjárhæð fyrir hvern farþega sem 

lendir á viðkomandi flugvöllum) þar sem þeir fara í að greiða niður hærra eldsneytisverð á 

þessum flugvöllum – og dugir ekki alltaf til. Það hlýtur að vera markmið stjórnvalda að 

leiðrétta þennan mun, fella þotueldsneyti undir lög um flutningsjöfnun og virkja þannig 

hvatann sem Flugþróunarsjóði var ætlað að skapa. 

  

Bæjaryfirvöld hafa oft vakið athygli á þessari skökku stöðu og ég skora á stjórnvöld að 

leiðrétta aðstöðumun á alþjóðaflugvöllum landsins með því að fella flugvélaeldsneyti undir 

lög um flutningsjöfnun með einum eða öðrum hætti. 

